
Тақырып: ТМД және ҚР бойынша құбыр жолы көлiгiнiң даму ерекшелiктерi мен 

мәселелерi 

 

Көлiк статистикасында магистральдiк құбыржолының жұмысын сипаттайтын негiзгi 

белгiлер мыналар: ең ұзын тасымалдау ара қашықтығы, жоғары  қысым, мөлшерлi 

диаметрлер, айдау стансаларының қажеттiгi. 

Тасымалданатын өнiмдердiң әр түрлiлiгiне байланысты құбыр көлiгiнiң түрiлерiн 

топтастыру қажеттiгi туады (классификацияланады). Магистральдi  құбыржолдары 

мұнайжол, өнiмжол және газжол болып бөлiнедi. Бiрiншiсi, шикi мұнайды өндiру көзiнен 

мұнай өңдеу зауыттарына айдау үшiн, екiншiсi – дайын мұнай өнiмiн зауыттан тұтыну 

аймақтарына тасымалдау үшiн, үшiншiсi – газды тасымалдайды. Егер өнiм жолы 

магистралы қатаң түрде тек бiр ғана мұнайөнiмiн тасымалдауға арналса, ол сәйкесiнше 

керосин құбыржолы, бензин құбыржолы,  май құбыржолы, мазут құбыржолы деп 

айтылады. 

Құбыржолы көлiгiне негiзiнен газжолдары мен мұнайөнiмжолдары жатады. Құбыр 

жолының ескi нұсқалары – бамбуктен жасалған сужолы құбырлары ежелден белгiлi. 

Бiрiншi мұнайжолдары Америкада XIX ғасырдың орта шенiнде салынған. Ресейде бiрiншi 

мұнайжолы 1870-90 жж. Баку мен Солтүстiк Кавказ аймақтарында орыс инженерi 

В.Г.Шуховтың жобасымен салынған. Олардың диаметрлерi 100-120 мм, ал ұзындығы 1 мың 

км-ден жоғары болды. 

Газжолдарын салу негiзiнен 1920-30 жж. басталды. ССРО-да табиғи газды өндiру, 

өңдеу және тасымалдау екінші дүниежүзілік соғыстан кейiн басталды. Газжолы бұл 

арнайыландырылған жүк түрiне арналған магистральдi де және жергiлiктi де көлiк түрi 

болып саналады.  

1945-1990 жылдар аралығында құбыржолының кеңiнен өріс алуы мен кеңiнен 

пайдаланылуы – ССРО-ның отын-энергетикалық балансының өзгеруi мен ондағы мұнай 

және газ үлесiнiң 70-75 % өсуiне негiзделген. Әсiресе соның iшiне табиғи газды өндiру, 

өңдеу және тұтыну жоғарғы қарқынмен өсуде. Газды өндiрудің өзiндiк құны (жылулық 

эквивалентi бойынша) шамамен көмiрге қарағанда 13 есе, ал мұнайға қарағанда 3 есе аз. 

Ресейде негiзгi мұнай және газ өндiру көздерiнiң тұтыну аймақтарынан тым алыс - 

Солтүстiк және Сiбiрде орналасқандықтан, құбыржол көлiгiнiң маңызы өте зор. 

Қазақстанда көлiк жүйесi жұмысындағы құбыр жолы көлiгiнiң үлесi ұдайы  өсуде, мысалы 

1995 жылы шамамен оның жүк айналымы 30 %, ал тасымалдау көлемi 7 %-ды құрады 

(мұнай және газжолдарын қоса есептегенде 6.2 кесте). Құбыржолы жалпыға тән “көлiк”  

түсiнiгiне толық сәйкес келмейдi, мұнда нақты жылжымалы құрам, жол және т.б. жоқ. 

Мұнда жылжымалы құрам – бұл құбыр жолының өзi. Онда жүк қысым арқылы қозғалады. 

Құбыржол - әртүрлi диаметрлi металл құбыр. Әр 100-140 км сайын автоматты режиммен 

жұмыс атқаратын насос станциялары  орналастырылады. Газды айдау үшiн бiр-бiрiнен 200 

км арақашықтықта орналасқан компрессорлы станциялар орнатылады. Құбыржол көлiгiнiң 

құрылғыларына – бiр-бiрiмен параллельдi магистральдарды жалғастыратын, ал бiр-бiрiмен 

қиылысатын желiлердi ажырататын және бөлек телiмдердi ажырататын (көбiне жөндеу 

жұмыстарында пайдаланылады) желiлiк тораптар жатады. 
 


